
Inatsisartut  suleriaasianni  § 37 naapertorlugu Naalakkersuisunut  apeqqutit  imaattut  matumuuna 
saqqummiuppara:

Naalakkersuisunut apeqqut: 
Sinerissami qanoq saarulleqartigineranik pinngortitaleriffik misissuissamaarpa, imaluunniit 
misissuinissaanut piumaffiginiarneqarpa?
(Inatsisartunut ilaasortaq, Karl Lyberth Siumut)

Tunngavilersuut:
Ukiuni kingullerni biolog-it inassutigisarpaat, aamma ukioq-mannamut tunngatillugu, nunatsinni 
saarullinniartoqassanngitsoq, saarulliit ikippallaarneri tunngavilersuutigalugu.
Illuatungaani aalisartut, aammami aalisartuunngikkaluarlutik saarullinnik igaassarsiortartut, 
oqaatigiuarpaat sineriapput saarullippassuaqaleqqissimasoq angisuunik, taamaammallu 
tupigusuutigalugu biolog-it saarulleqannginneranik suli oqariartortuarmata.

Aalisartut, allallu atuisut, oqaatigisartagaat tusaanngitsuusaaginnarneqarsinnaanngimmata 
isumaqarpunga piffissanngortoq ilisimatuussutsikkut uppernarsiniarneqartariaqarlersoq sineriatta 
qanoq saarulleqartiginera.

Aalisartut kisiisa eqqarsaatiginagit, aalisakkerivinnili sulisinnaasut aamma eqqarsaatigalugit, 
uggornassaqaaq sineriatsinni saarullippassuaqalersimappat ilisimatuussutsikkut 
uppernarsineqannginneri pissutigalugu atorluanngikkutsigit. Taamaammat “kisitsisoqarnissaa” 
assut kissaatiginarmat paaserusunnarpoq tamanna qaqugu pissanersoq.

